
HEADLINES:- 

1.   Tourism Minister Pu Lalnghinglova Hmar chuan Tourism 

hmachhawp hrang hrang a hlawhtlin theih nan a chhunga cheng ten 

ngaihhlut hmasak a pawimawh thu a sawi. 

2.  Sorkar laipuiin GST chhiah a tih hniamna, GST 2.0 chu Mizoramah 

pawh a taka hman a ni a, thil leitu mipuite chuan GST rate thar hi an 

chhawr tangkai hle dawna an hriat thu an sawi. 

3.   UD&PA buatsaih Angikaar Campaign ‘PM Awas Mela Shehri’ leh 

‘Lok Kalyan Mela’ pualin vawiin khan Mizoram hmun hrang hrangah hun 

hman a ni. 

4.   Prime Minister Narendra Modia chuan vawiin khan Bihar-a 

hmeichhe nuai 75 te hnena cheng sing khat theuh semna scheme 

Mukhyamantri Mahila Rozgar Yojana chu New Delhi atangin a hawng. 

<><><> 

WORLD TOURISM DAY 

Tourism Minister Pu Lalnghinglova Hmar chuan Mizoram Tourism 

hmachhawp a hlawhtlin theih nan Mizoram chhunga Tourist hipna tur 

buatsaih hrang hrang a chhunga cheng ten ngaihhlut hmasak a 

pawimawh thu a sawi. 

World Tourism Day leh Mizoram Tourism Excellence Awards 2025 puala 

Chaltlang Tourist Lodge a hun a hmanpui na ah he thu hi a sawi a, 

Tourism in hmachhawp hrang hrang an nei tih sawiin heng a hlawhtlin 

nan tualchhunga thlawpna tha an mamawh a ti a, Mizorama cheng ten an 

ngaihhhlut chuan hnam dang ten an rawn ngaihlu chhunzawm thei dawn 

tih a sawi. 

Minister chuan Lo Zawh Runpui chu Agro Tourism tih hmasawn nan 

nakum lamah ropui zawka kalpui zel an tum a ti a, Lo Zawh Runpui an 

kalpui tawh chinah an zawngchhang hle tih sawiin Department in a 

buaipui kherloh hmun dangah Lo Zawhpui tam tak buatsaih ani chu 

lawmawm atih thu a sawi a, kuthnathawktuten a huhova thlai tam tak an 

hralh theihna tur kawng ani tih sawiin hlawkpui tam tak an awm ati a, 

Mizoram hmun hrang hrangah a tam zawk a awm theih nan Agro Based 

Tourism hlawhtlin nan hei aia nasa kalpui an tum thu a sawi. 

Minister chuan Mizoram sawrkarin tunhnaiah khualzinte hip nan nasa 

takin hma a la tih sawiin Tourism Calendar mumal tak duan a ni a ti a, 

Mizorama khualzin hip thei hmun mawi leh tlawh chakawm engemawzat 

chu thawmthata cheimawi mek zel niin, state budget pawn atangin 

project engemawzat kalpui mek a ni, a ti a. Nakum atangin horticulture 

lam hawia Anthurium Festival kalpui tan a nih dawn thu leh hmun nghet, 

Reiekah, hun nghet October kar hmasa bera hman a nih thin tur thu a a 

sawi bawk. 

Tourism Department Secretary Pu V. Lalsangliana pawhin thusawiin 

kumin World Tourism Day thupui ‘Tourism & Sustainable 

Transformation’ chu an department ngaih pawimawh zawng leh kalpui 

mek a nih thu leh Mizoram Responsible Tourism Policy 2020 nen pawh a 

inrem hle thu a sawi a ni. 

<><><> 



SEC 

Synod Executive Committee nimina thukhawm chuan Mizoram Universal 

Health  Care Scheme chu Synod Hospital leh John William Hospital, 

Lunglei ah hman a rem ti. 

Synod Executive Committee thutkhawma Synod hnuaia damdawiin 

pahnihah MUHCS hman a remtih anih avang hian Health Minister chuan 

lawmthu a sawi a, damdawiina mahni sum seng lova in enkawl theihna 

sawrkar ruahman Mipui Healthcare ah inziak lut theuh turin mipuite a 

sawm a ni. 

Health Miniter chuan tupawh damloh mangan tawk thei vek anni tih 

sawiin sawrkar ruahman Mipui Healthcare-a inziah luh chu a pawimawh 

takzet tih sawiin mipuiten mahni awmna hnai Sub-Centre emaw online 

hmangin inziah luh tur ani tih a sawi. 

MUHCS hotute sawi danin vawiin thleng khan Mizoram Synod 

damdawiin pahnih tiamin Mizoram chhunga Private damdawiin 15 ten 

Mizoram Universal Health Care Scheme an zawm tawh a, hei hi za zela 

40.62 niin a bak private damdawiin dang nen hian inbiakna kalpui mek 

a, a ni. 

Synod Executive Committee hian Jordan Centre, Sethawn ami enkawl 

tura Mizoram sawrkarin a sawmna chu ngaihtuahin Synod inkhawmpuia 

thlen turin thuthlukna a siam a ni. 

<><><> 

GST REFORMS 

Sorkar laipuiin GST chhiah a tih hniamna, GST 2.0 chu Mizoramah pawh 

a taka hman a ni a, thil leitu mipuite chuan GST rate thar hi an chhawr 

tangkai hle dawna an hriat thu an sawi. 

GST Rate thar hi Lungleia Dawr lian pangngai, Direct-a Company dawr te 

chuan zawm an tum chho mek zel a, Stationery zawrhna hlun ber Bethel 

Store Venglai Lungleiah pawh inbuatsaihna an kalpui mekin an 

Customer hnenah Tex Invoice pawh nimin piah atang khan an pe a a, 

hemi print nan hian Thermo printer leiin dan  in a phut ang zel in hma 

an la nghal tih an sawi. 

Dawr neitu Pu K. Lalmuankima chuan a man tlawm tur a tih ho pencil leh 

a zumna, nawhreh, ziaklohbu leh khawvel map te pawh an tihtlawm tur 

zingah a tel tiha sawi a, hetihrual hian pencil ringawt pawh chi hrang 

hrang a awm avangin thliar fel a ngaih thu a sawi a, GST thar awm hmaa 

bungrua an lo lak tawhsa te pawh GST an neih miau avangin ITC hmanga 

claim theih anih angin an claim ve mai dawn tih sawiin Taxation staff te 

pawhin thil nihdan phung phone hmanga an hrilh tawh thu a sawi. 

Lungleia kan Correpondent Thanghmingliana Renthlei sawi danin 

infiamna bungraw zawrhna Fidelia store, Lunglei Venglai pawhin 

Company nen an in dawr reng thu leh anni hian GST hniamna tur 

percentage leh Items hrang hrang te pawh an rawn thawn tawh an ti a, 

MIZOFED pawhin an thil zawrh thenkhat Hawkins product, pressure 

cooker leh bungbel chi hrang hrang pawh  GST 2.0 mil vekin an hralh 

nghal a ni. 

Dawr Manager Pu Johnny-a chuan an thil zawrh zinga a tam ber chu 5% 

a hniam tur a ni a, a mal a hralh na angah chuan a tlawmna a tam lutuk 

lova, a tlangpuiin cheng 8 ang vel a ni tlangpui a ti a, Company atanga 

hriattirna an dawn dan chuan Retail-a hralhna a danglam ang a, 

Wholesale a hralhna erawh a danglam dawnlo tiin an ziak tih a sawi a ni. 

<><><> 



US CONSUL GENERAL 

Mizoram tlawha lo zin US Consul General,  Kathy Hiles Diaz, Kolkata leh a 

thawhpui ten nizan khan Chief Minister Pu Lalduhoma hmuin 

hmasawnna tur hrang hrang an sawi dun. 

Chief Minister chuan Mizoram a rawn tlawh avanga lawmthu lo hrilhin 

hun nuam tak hmang turin duhsakna a hlan a, investment lama Mizoram 

tanpui a inhuamnaah lawmthu hrilhin Foreign Funding hmalakna lam 

chi reng reng chu Central sorkar remtihna hnuaia kalpui vek a nih thu a 

hrilh a. Mizo hnahthlak US a cheng an tam thu sawiin Mizoram mipuite 

zingah US tlawh duh an tam zel avangi n Inpawh taka an thawhho a 

pawimawh thu a sawi. 

Pi Kathy Giles Diaz chuan Mizoram chu mawi a tih thu leh rawn tlawh a 

chak thin thu a sawi a. US ah Mizo hnahthlak tam tak an awm tih sawiin 

an awmna hmunah khua leh tui tha an ni zel a ti a. Mizoramah US 

company te tana Investment kalpui theihna chi a awm a nih chuan a tul 

anga tanpui a inhuam thu a sawi bawk. 

US Consul General hian vawiin khan Central YMA Office tlawhin Central 

YMA hruaitute nen an inkawm a, Central YMA President Pu 

Lalhmachhuana chuan US Consul General Pi Kathy Giles Diaz in YMA 

ngaipawimawha a rawn tlawh chu lawmawm a tih thu sawiin YMA leh 

Consul Office te thawhhona tha tak an neih thu leh hun hma lamah 

Consul General lo ni tawh leh Ambassador te pawhin CYMA hruaitu te 

kawma Central Office an tlawh tawh thu te a sawi.  Consul- General chu 

India rama awm chhunga Mizoram lo tlawh leh tur leh India - Myanmar 

ramri te tlawh ve turin a sawm bawk.  

Central YMA hruaitute hian Mizo thalaite tana engemaw tal ruahmanna 

siamsak dan kawng zawn sak turin an ngen a. YMA in raltlan a lo buaipui 

dan te an sawi pui bawk.  

<><><> 

RASHTRIYA POSHAN MAAH  

Women & Child Development, Urban Development & Poverty Alleviation 

Department, Mizoram Pollution Control Board leh PYD General 

Headquarters ṭangkawp chuan vawiin khan Rashtriya Poshan Maah 

2025 (National Nutrition Month) & Swachhata Hi Sheva 2025 pualin 

Women & Child Development ‘Say No to Single Use Plastic & Promoting 

Eco Friendly Alternatives’ programme MINECO-ah an hmang a, hnatlang 

neih chhunzawm niin, MINECO chhehvel an tifai. 

Vawiina hun hmanah hian Women & Child Development Department 

Joint Director Pi Sailopari chuan kalkhawmte lawmna thu sawiin, 

Rashtriya Poshan Maah, Ei leh in ṭha leh hriselna chungchanga ram pum 

huapa beihpui thlakna, National Nutrition Month a nih thu sawiin, 

Ministry level aṭanga ruahmanna zula India ram State tina hman ṭhin a 

nih thu leh, faina chu mitin mawhphurna, ram leh hnam tana mimal tinin 

an thawh theih a nih thu a sawi a. Ram changkang leh hrisel an nih ve 

theih na atana pawimawh leh mitinin tha an thawh ve theihna a nih thu 

kalkhawmte a hrilh a, faina leh hriselna kawnga bul ṭan ṭhatna, ṭhalaite 

leh ram pum nghawng zel tur a rahbi thar a nih theihna turin 

kalkhawmte a chah a ni. 

<><><> 

  



PM AWAS MELA SHEHRI 

Urban Development & Poverty Alleviation Department buatsaih 

Angikaar Campaign ‘PM Awas Mela Shehri’ leh ‘Lok Kalyan Mela’ pualin 

vawiin khan Mizoram hmun hrang hrangah hun hman a ni. 

Aizawlah chuan UD&PA Secretary Pu Lalmalsawma Pachuau hovin Aijal 

Club-ah ah hman a ni a, Pu Lalmalsawma Pachuau chuan mipuite tana 

duan sawrkar scheme hrang hrang hnuaia hamthatnate mipui tam 

zawkin an dawn theih nan sawrkar chuan hma a lak thu leh chak zawka 

thawh zel an inhuam thu a sawi a. Hamthatna dawngtute chu ram 

hmasawn nana sawrkar thawhpui an nih thu sawiin tanpuina sum leh 

loan an dawnte chu a hmanna tur dik taka an hman a pawimawh thu a 

sawi a. Mipui tamzawkin hamthatna an dawn theih nan bank-te nena 

thawhhona tha neih a pawimawh thu a sawi bawk. 

‘Lok Kalyan Mela’ campaign hi PM SVANidhi hnuaia street-vendor-te 

dinhmun chawikanna tura sawrkar hmalakna a ni a. He campaign hian a 

tum ber chu PM-SVANidhi Scheme hnuaia loan dil thar duhte tana hun 

siam sak leh Scheme hnuaia loan lo dil tawh, la pek lohte hnena loan pek 

chhuah bakah  Loan dilna lut tawh, Bank lamin an dilna a thawn let lehte 

ennawn leh Loan la tawh, Digital payment la hmang lote hman tir tura 

puih bakah Food Safety lama thawkte nena tang hova, khawlaia eitur 

zuar ten thianghlim zawka an siam theihna tura zirtirna pek a ni. 

Mizoramah PMSVANidhi scheme hnuaiah hian Street Vendor mi 2,586 

hnenah loan vawi khatna cheng sing khat theuh pek chhuah tawh niin, 

mi 751 hnenah loan vawi hnihna cheng sing hnih theuh pek chhuah a ni 

tawh a, mi 123 hnenah loan vawi thumna cheng sing nga theuh pek 

chhuah tawh niin loan pek chhuah tawh zawng zawng hi cheng 

vaibelchhe 4 nuai 98 a tling tawh a ni.  

Angikaar Campaign ‘PM Awas Mela - Shehri’ hi PMAY-Urban hnuaia 

insak tanpuina chungchang mipui tam zawkin an hmelhriatna tura 

sawrkar hmalakna a ni a. PMAY-U hi Mizoram pumah Census Towns 23 

ahte kalpui a ni a, beneficiaries 36,789 awmin mi 23,813 ten in an sa zo 

tawh a, la sa zo lote chuan kumin October thla ralhma ngeiin an in saklai 

an sa zo tawh tur a ni a, in an sak stage tinah in report tura tih an ni. 

<><><> 

AIR NEWS ON SOCIAL MEDIA 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah 

a ni. 

Naktuk zing dar 7 leh a chanve-ah Chanchinthar puan leh a ni ang. 

<><><> 

CYLA 

Central Young Lai Association chuan Forest Conservation Amendment 

Act, 2023 chu Autonomous District Council ten an tuar nasa ber dawn tih 

an sawiin anamhni tei te zawnga hmalak tumna awm an duhloh thu an 

sawi.  

Vawiin khan Central Young Lai Association chuan YLA Golden Jubilee 

Hall, Lawngtlai ah Thuthar thehdarhtute kawmin, Mizorama 

Autonomous District Council te thuneihna laksaka, tei tet tumna a awm 

mek tih sawiin, heihi tha an tihloh thu leh, a tawp thlenga do an tum thu 

an sawi. 



Central YLA President Pu F. Lalrothanga chuan Autonomous District 

Council te chu India danpui Sixth Schedule hnuaiah, a hran a enkawlna 

pek anni tih sawiin mahni a ro inrela, thuneihna hran nei a nih laia, a 

nihna anga enliam mai lova Autonomous District Council dinhmun teitet 

tuma hmalakna Mizoram Sorkar atanga a awm thin chu pawi an tih thu a 

sawi. 

Central YLA hruaitute chuan Forest Conservation Amendment Act 2023, 

Mizorama hman theih tura pawm a ni ta chu pawi an tih thu an sawi a, 

Mizorama Autonomous District Council te chu ramri hrula awm, hnam 

hnuaihnung zawk leh dawmkan ngai chen tamna an nih mek laiin FCAA 

dodaltute an thlawp tlat thu an sawi bawk. 

<><><> 

PM 

Prime Minister Narendra Modia chuan vawiin khan Bihar-a hmeichhe 

nuai 75 te hnena cheng sing khat theuh semna scheme Mukhyamantri 

Mahila Rozgar Yojana chu New Delhi atangin a hawng. Thusawiin Pu 

Modia chuan a sawrkarin hmeichhiate tana hamthatna awm tur scheme 

leh programme tam tak a kalpui tih a sawi a. Chief Minister Nitish 

Kumar-a sawrkar leh sawrkar laipui double engine sawrkar chu 

hmeichhiate tan an thawk tha hle a ti bawk.  

<><><> 

SEVA PARV  

Mipui rawngbawl leh sawrkar inrelbawlna tha thupuia neiin 

Prime Minister Narendra Modia hnuaiah ramchhungah 

hmasawnna tam tak thlen mek a ni. Tun tum Seva Parv hunah 

chuan Prime Minister Modia sawrkarin Internet hmasawnna 

nasa tak a thlen thu tarlang ila. PM Modia hmathlir avang hian 

internet lamah ramin hma a sawn a, thingtlang leh khawpui 

thlunzawm niin ramchhung hmun hrang hrang amite 

thlunzawm an ni a. India rama digital khawvel hmasawnna 

turin Jan Dhan,Aadhar leh Mobile te chu a ki pawimawh tak an 

in a. JAM network kaltlangin Direct Benifit Transfer tih theih a 

ni a. Heng hmasawnna avang hian sawrkar inrelbawlna 

langtlang leh lehkha puan tlem zawka hnathawh uar chhoh 

mek a ni. 

<><><> 

PM  MANN KI  BAAT  

Prime Minister Narendra Modi chuan Pathianni chawhma dar 

11 hian 'Mann Ki Baat’  programme-ah ram chhung leh ram 

pawn mipuite hnenah thu a sawi leh dawn a, Tun tum ami hi  a 

tum 126-na tur a ni ang.  

He programme hi Akashvani leh Doordarshan network pumpui, 

AIR News website leh Newsonair mobile app-ah te tihchhuah a 

ni ang a, AIR News, DD News, PMO, leh Information and 

Broadcasting Ministry-a YouTube channel-ah live-stream a ni 

bawk ang.  

<><><> 


